
Nafarroako Gurutze Gorriak haurrentzako animazio-aisialdi programa jarriko du abian Bideko Ama Birjina Ospitalean
Osasun Departamentuko kontseilariak hitzarmena izenpetu du GKE horrekin, Nafarroako Osasun Zerbitzuko ospitalean dauden haurrei aisialdi zerbitzuak eskaintzeko, ospitalean egotearen ondorio psikologikoak arintzea helburu duen jarduera multzoaren esparruan

Asteartea, 2008ko abuztuaren 26a. María Kutz Peironcely Osasun Departamentuko kontseilariak eta Joaquín Ignacio Mencos Arraiza Nafarroako Gurutze Gorriko presidenteak lankidetza hitzarmena izenpetu dute, gaur goizean, eta hitzarmenari jarraiki, Osasunbidea-Nafarroako Osasun Zerbitzuko Bideko Ama Birjina Ospitaleko ama-haurren arloko laugarren solairuan dauden haurrentzako animazio-aisialdi-hezkuntza programa jarriko du abian GKEak. 
Ospitaleko egonaldiaren kalitatea hobetzea du helburu programak; izan ere, ospitalean egoteak ondorioak izaten ditu haurren psikologian, eta ondorio horiek ahal bezainbeste arindu behar dira. Zentzu horretan, Bideko Ama Birjina Ospitalea giro egokia sortzen ahalegintzen da, bertan dauden haurren bizimodua normalizatze aldera. Horretarako, gurasoen eta ahaideen sostenguaz gain, sostengu akademikoa eta aisialdi sostengua ere eskaini nahi ditu. Azkeneko atal horren baitan dago gaur kontseilariak eta Gurutze Gorriak izenpetu duten akordioa. 

Elkarteak, gazte boluntarioen bidez, hainbat jarduera antolatu eta eginen ditu (pintura, eskulanak, animazioa, laguntza jarduerak, bakarkako jarduerak), ama-haurren arloko laugarren solairuko ikasgelan zein geletan. 

Programa indarrean egonen da urte osoan, eta astero, astelehenetik ostiralera, bina orduko hiru jarduera eginen dituzte, arratsaldez. Gainera, irailetik ekainera bitarte, hilabeteko lehenengo eta hirugarren larunbatetan, goizez, bina jarduera eginen dituzte. Udan, jarduerak egunero eginen dituzte, goizez. Programa gauzatuko duen taldea teknikari koordinatzaile batek eta 20-30 urteko boluntarioek osatuko dute (aisialdiko jardueretan eta haurrekin lan egiten eskarmentua dutenak).

Hitzarmenari jarraiki, Gurutze Gorriak honako hauek eginen ditu: itundutako zerbitzua eskaini, beharrezkoak diren giza baliabideekin; langileak hautatu; isilekotasuna bermatu; gaixoak eta ahaideak begirunez tratatu, ospitaleko funtzionamendu arruntaren esparruan; eta berariaz, haurren osotasuna babestu, jarduerak egiten dituzten bitartean (arriskuan egotea, asko mugitzea, ahalegin handia egitea, tamaina txikiko piezak dituzten jostailuak erabiltzea, edo atartera edo eskaileretara ateratzea saihestea, besteak beste). Gurutze Gorriko boluntarioek GKEko logotipoa duen elastikoa eramanen dute, identifikatzeko, eta jarduerak Ospitaleko Hezkuntza Unitatearekin eta Minbizia duten Haurrei Laguntzeko Nafar Elkartearekin (ADANO) koordinatuko dituzte. Hezkuntza Unitatea Hezkuntza Departamentuaren mende dago, hain zuzen, Nafarroako Hezkuntza Bereziaren Baliabide Zentroaren bidez.

Bideko Ama Birjina Ospitaleari dagokionez, berriz, honako hauek eginen ditu: Gurutze Gorriko boluntarioei ospitaleratu dituzten eta alta hartu duten haurren berri eman, Erizaintza Unitateko buruaren bidez; geletan bertan edo geletatik kanpo aisialdi jardueretan parte hartu dezaketen gaixoak zein diren jakinarazi; eta jarduerak egiteko haurren ikasgela, gurasoen jantokia (hutsik dagoenean) eta material didaktikoak gordetzeko armairu bat utzi. 

Hitzartu dituzten jarduerak bi erakundeetako ordezkariek osatuko duten jarraipen batzordeak koordinatu eta kontrolatuko ditu. Batzordea gutxienez ere hiruhilekoan behin bilduko da, eta baita alderdietako batek hala eskatzen duen guztietan ere.(






Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago.

